
DIBAJI 

Baraza la Mitihani la Tanzania linayo furaha kutoa taarifa ya watahini kuhusu 
ufaulu wa watahiniwa katika Mtihani wa Kuhitimu Kidato cha Nne kwa somo la 
Kiswahili. Taarifa hii imeandaliwa ili kutoa mrejesho wa ufaulu katika mtihani wa 
somo hilo kwa wanafunzi, walimu, wazazi, watunga sera na jamii kwa ujumla.  

Taarifa hii ni tathmini ya mwisho ambayo, pamoja na mambo mengine, inaonesha 
mafanikio katika ufundishaji na ujifunzaji wa somo la Kiswahili. Kimsingi majibu 
ya watahiniwa ni uthibitisho wa yale ambayo mfumo wa elimu uliweza au 
ulishindwa kuwapa watahiniwa walipokuwa katika elimu ya Sekondari.  

Uchambuzi uliowasilishwa katika taarifa hii una lengo la kuchangia katika 
kuelewa zaidi sababu za watahiniwa kufanya vizuri au vibaya katika mtihani wao. 
Taarifa inaonesha baadhi ya sababu zilizofanya watahiniwa wengi kupata alama za 
juu katika majibu yao. Sababu hizo ni kama vile kuelewa maelekezo na mahitaji ya 
swali, kuwa na maarifa na ujuzi katika kujieleza kwa ufasaha na kuwa na uelewa 
wa mada mbalimbali za somo la Kiswahili. Aidha, taarifa hii inaonesha sababu 
zilizofanya watahiniwa wachache kutokufanya vizuri kwenye baadhi ya maswali 
kama vile kukosa maarifa na ujuzi katika kujieleza kwa ufasaha kuhusu dhana 
mbalimbali zinazohusiana na somo la Kiswahili. Mrejesho huu utawawezesha 
viongozi wa elimu, viongozi wa shule, walimu na wanafunzi kupata mbinu 
mwafaka katika kuboresha ufaulu wa watahiniwa katika mitihani ijayo 
inayoendeshwa na Baraza la Mitihani la Tanzania.  

Baraza la Mitihani la Tanzania litapenda kupokea maoni na mapendekezo kutoka 
kwa walimu, wanafunzi na umma kwa ujumla ambayo yatatumika katika 
kuboresha taarifa za watahini zitakazofuata. 

Mwisho, Baraza la Mitihani la Tanzania linapenda kuwashukuru Maafisa Mitihani, 
walimu na wengine wote waliohusika katika kutayarisha taarifa hii. Tunapenda 
vilevile kutoa shukrani zetu za pekee kwa wafanyakazi wa Idara ya Teknolojia ya 
Habari na Mawasiliano walioshiriki katika uchambuzi wa takwimu zilizotumika 
katika taarifa hii.  

 
 

Dr. Charles E. Msonde
 

KATIBU MTENDAJI

1.0 UTANGULIZI 

Taarifa hii inachambua ufaulu wa Watahiniwa wa Mtihani wa Kidato cha 
Nne (CSEE) Mwaka 2015 kwa somo la Kiswahili. Mtihani huo ulikuwa na 
maswali 15 yaliyogawanyika katika sehemu A, B, C, D na E kwa 
kuzingatia mada za Ufahamu na Ufupisho, Sarufi na Matumizi ya Lugha, 
Uandishi, Maendeleo ya Kiswahili na Fasihi kwa Ujumla. 
 
Watahiniwa walitakiwa kujibu maswali yote katika sehemu A, B na D, 
swali moja (1) kutoka sehemu C na maswali matatu (3) kutoka sehemu E.  
Swali la 15 lilikuwa ni la lazima. 
 
Mtihani wa somo la Kiswahili kwa Mwaka 2015 ulifanywa na watahiniwa 
384,014 kati ya watahiniwa hao, waliofaulu ni 298,105 sawa na asilimia 
77.63 ya watahiniwa wote waliofanya mtihani, yaani waliopata daraja A 
hadi D. Kiwango hicho cha ufaulu kwa ujumla kilikuwa ni cha juu 
ikilinganishwa na kilivyokuwa mwaka 2014. Aidha, asilimia ya waliofaulu 
kwa mwaka 2014 ilikuwa 69.66 ambayo ni ya chini kwa asilimia 7.97 
ikilinganishwa na asilimia ya waliofaulu Mwaka 2015. Sehemu inayofuata 
inafafanua tathmini ya kila swali. 
 

2.0 TATHMINI KWA KILA SWALI 
 

Katika sehemu hii uchambuzi wa kina kwa kila swali utafanyika kwa 
kuonesha maswali yaliyofanyika vizuri na yale yaliyofanyika vibaya na 
kutoa sababu zilizosababisha kuwepo kwa ufaulu mzuri au mbaya katika 
maswali hayo. Aidha, vielelezo vioneshavyo maswali yaliyofanyika vizuri 
na yale yaliyofanyika vibaya vitaambatishwa ili kushadidia maelezo ya 
uchambuzi wa ufaulu huo.  
 
Viwango vya ufaulu vimewekwa katika makundi matatu kwa kuzingatia  
asilimia ya watahiniwa waliopata wastani wa alama 30 au zaidi katika kila 
swali. Wastani wa ufaulu ukiwa asilimia 0 hadi 29 ni ufaulu hafifu ambao 
unawakilishwa na rangi nyekundu,  asilimia 30  hadi 44 ni ufaulu wa 
wastani na unawakilishwa na rangi ya njano na asilimia 45 hadi 100 ni 
ufaulu mzuri ambao unawakilishwa na rangi ya kijani. 

2.1 Sehemu A: Ufahamu na Ufupisho 

2.1.1 Swali la 1: Ufahamu 
Swali lilihusu mada ya Ufahamu na lililenga kupima 
maarifa. Swali lilikuwa na vipengele vitano vilivyobeba 
jumla ya alama sita (6). Swali lilimtaka mtahiniwa kusoma 
kifungu cha habari kisha kujibu maswali yaliyofuata kutoka 
katika kifungu hicho. Maswali hayo yaligawanyika katika 
kipengele (a) hadi (e) ambapo kipengele (a) kiligawanyika 
katika sehemu (i-v) na kila kipengele kilikuwa na alama 1/2. 

Katika kipengele (a) mtahiniwa alitakiwa aeleze maana ya 
maneno kama yalivyotumika katika kifungu cha habari. 
Maneno hayo yalikuwa (i) Utashi (ii) Hamaki (iii) Kiimla 
(iv) Mrama na (v) Muhali. 

Kipengele (b) kilimtaka mtahiniwa ataje mambo mazuri 
mawili yatokanayo na uwepo wa katiba katika nchi na 
kilikuwa na alama 1. 

Kipengele (c) kilimtaka mtahiniwa atoe ufafanuzi kuhusu 
sababu zilizomfanya mwandishi kusema kuwa katiba 
hutumiwa kama sera kwa masilahi ya watawala. Kipengele 
hiki kilikuwa na alama 1/2. 
 
Kipengele (d) kilimtaka mtahiniwa aelezee hofu aliyokuwa 
nayo mwandishi dhidi ya vijana kuhusu katiba na kilikuwa 
na alama 1. Kipengele (e) kilimtaka mtahiniwa aandike 
kichwa cha habari aliyoisoma kisichozidi maneno matano na 
kilikuwa na alama 1. 
 
Swali lilijibiwa na asilimia 96.1 ya watahiniwa wote 
waliofanya mtihani, ambapo kati yao asilimia 81.2 walijibu 
vizuri maswali ya vipengele (a) hadi (e) na kupata alama 2 
hadi 6. Miongoni mwa watahiniwa hao, asilimia 38.1 
walipata alama 2 hadi 21/2. Watahiniwa hao walipata ufaulu 
wa wastani kwa kuwa walitoa majibu sahihi kwa vipengele 
viwili na kushindwa vipengele vitatu. Asilimia 58.8 ya 
watahiniwa walipata alama 3 hadi 6. Watahiniwa hao 
waliweza kujibu vipengele vitatu hadi vitano kwa usahihi. 

Kielelezo 1.1 kinaonesha sampuli ya majibu ya mtahiniwa 
aliyeweza kujibu maswali ya vipengele (a) hadi (e) kwa 
usahihi. 

 

Kielelezo 1.1 

 

 

Kielelezo 1.1 kinaonesha sampuli ya majibu ya 
mtahiniwa aliyeweza kufuata matakwa ya swali na kutoa 
majibu sahihi katika vipengele vyote vya swali. 

Watahiniwa wachache tu (18.8%) walishindwa kujibu vizuri 
swali hili, kwa sababu baadhi yao walishindwa kueleza 
maana ya maneno waliyopewa katika kifungu cha habari. 
Kwa mfano, mtahiniwa mmoja alijibu kama ifuatavyo; (a) 
(i) utashi ni amani au furaha (ii) Hamaki ni vurugu au fujo 
(iii) Mrama ni kwenda umbali mrefu au mbali na hapo na 
(iv) Muhali ni mapema majibu ambayo sio sahihi. Aidha, 
mtahiniwa huyo hakujibu kwa usahihi vipengele (b) na (c) 
isipokuwa kipengele (e) pekee ndicho alichoweza kujibu 
kwa usahihi kama Kielelezo 1.2 kinavyoonesha. 

Kielelezo 1.2 

 

 

Kielelezo 1.2 ni sampuli ya majibu ya mtahiniwa ambaye 
hakuweza kujibu kwa usahihi vipengele vinne vya swali, 
mtahiniwa huyo alijibu kwa usahihi kipengele (e) tu. 

2.1.2 Swali la 2: Ufupisho 
 

Swali lilihusu mada ya Ufahamu na Ufupisho na lililenga 
kupima uwezo wa mtahiniwa katika kutumia maarifa 
aliyopata ili kufupisha habari. Swali lilikuwa na alama 4 na 
lilimtaka mtahiniwa kufupisha habari aliyosoma kwa 
maneno yasiyopungua mia moja (100). Swali lilijibiwa na 
asilimia 83.7 ya watahiniwa wote waliofanya mtihani. 

Asilimia 89.3 ya watahiniwa waliofanya swali hili walijibu  
vizuri, kati yao asilimia 81.7 walipata alama 2 hadi 4. Aidha, 
asilimia 7.6 walipata ufaulu wa wastani na hivyo kupata 
alama 11/2. Watahiniwa wachache (10.7%) walishindwa 
kujibu vizuri na kupata alama 0 hadi 1. Chati Na. 1 
inafafanua vizuri ufaulu huo. 

 

Chati Na 1: Ufaulu wa Watahiniwa kwa Asilimia. 
 

Watahiniwa wengi (81.7%) walizingatia matumizi sahihi ya 
alama za uandishi, lugha sanifu, mpangilio wa mawazo 
wenye mantiki, uzingatiaji wa idadi ya maneno kama 
ilivyoelekezwa katika swali na utumiaji maneno tofauti bila 
kupotosha kiini cha habari ya awali. Kielelezo 2.1 
kinaonesha sampuli ya jibu la mtahiniwa aliyeweza 
kuandika ufupisho kwa kutumia maneno yake mwenyewe 
bila kupotosha kiini cha habari ya awali. 

Kielelezo 2.1 

 

Kielelezo 2.1 kinaonesha sampuli ya majibu ya 
mtahiniwa aliyeweza kutumia maneno yake mwenyewe 
bila kupotosha kiini cha habari kwa kuzingatia mtiririko 
wa mawazo wenye mantiki, matumizi ya lugha sanifu 
pamoja na idadi ya maneno kama alivyoelekezwa. 

 
Aidha, watahiniwa wachache (10.7%) walipata alama 0 hadi 
1 kwa kuwa hawakuzingatia kanuni za uandishi na kanuni za 
ufupisho kama vile kutumia maneno yao bila kupotosha 
kiini cha habari ya awali, kuzingatia mtiririko wa mawazo 
wenye mantiki, kufuata taratibu za uandishi, matumizi ya 
lugha sanifu na idadi ya maneno kulingana na matakwa ya 
swali. Kwa mfano, mtahiniwa mmoja aliandika ufupisho 
usiozingatia mada ya katiba ambayo ndiyo kiini cha kifungu 
cha habari walichopewa. Kielelezo 2.2 kinaonesha sampuli 

ya majibu ya mtahiniwa ambaye aliandika ufupisho ambao 
unazungumzia kuhusu ustaarabu tofauti na kichwa cha 
habari waliyopewa. 
 
Kielelezo 2.2 

 
 

Kielelezo 2.2 kinaonesha sampuli ya majibu ya 
mtahiniwa aliyeshindwa kubaini mawazo makuu katika 
habari aliyoisoma. Ufupisho wake umejikita zaidi katika 
ustaarabu badala ya umuhimu wa katiba hivyo kupotosha 
ujumbe uliopo katika habari ya awali. 

 
2.2  Sehemu B: Sarufi na Matumizi ya Lugha 

2.2.1 Swali la 3: Matumizi ya Lugha 

Swali lilitoka katika mada ya Sarufi na lililenga kupima  
matumizi ya lugha. Aidha, swali lilimtaka mtahiniwa kutaja 
aina mbili za makosa yanayoweza kujitokeza katika kutumia 
lugha ya Kiswahili na kutoa mifano ya sentensi mbili kwa 
kila kosa. Swali lilikuwa na jumla ya alama 5. 

Asilimia 78.8 ya watahiniwa wote waliojibu swali 
walishindwa kujibu swali hili vizuri kwani hawakuweza 
kutaja aina mbili za makosa yanayoweza kujitokeza katika 
kutumia lugha ya Kiswahili, badala yake walitaja makosa 
ambayo hayahusiani na matumizi ya lugha ya Kiswahili. 
Miongoni mwao, mtahiniwa mmoja alitoa majibu 
yanayohusu makosa ya kisheria kama vile makosa ya jinai na 

makosa ya madai kisha aliandika mifano ya sentensi kama 
hivi: Unatuhumiwa kuiba kuku, Unashtakiwa kwa kosa la 
kubaka na Unashtakiwa kwa kosa la kudai ushuru sentensi 
ambazo zinaendana na makosa aliyotaja lakini sio sahihi 
kuhusiana na mada ya Matumizi ya Lugha ya Kiswahili. 
Kielelezo 3.1 kinaonesha sampuli ya majibu ya mtahiniwa 
ambaye alijibu swali katika muktadha wa kisheria na siyo 
makosa kulingana na matumizi ya lugha ya Kiswahili. 

Kielelezo 3.1 

 
 

Kielelezo 3.1 kinaonesha sampuli ya majibu ya mtahiniwa 
aliyechanganya dhana ya matumizi ya lugha kwa ujumla  na 
matumizi ya lugha katika mkabala wa kisheria, hivyo 
kujibu kinyume na maelekezo ya swali. 

 

Asilimia 22.2 ya watahiniwa waliojibu swali hili waliweza 
kujibu vizuri na kupata alama zaidi ya wastani. Miongoni 
mwao, watahiniwa wachache sana (1.6%) waliweza kupata 
alama 3 hadi 5. Watahiniwa hao, waliweza kutaja makosa ya 
kisarufi na makosa ya kimantiki katika matumizi ya lugha ya 
Kiswahili. Kwa mfano, mtahiniwa mmoja katika kueleza 
makosa ya kisarufi alitoa mfano wa sentensi Juma ugali 
anakula badala ya Juma anakula ugali. Sentensi ya pili 
mtahiniwa huyo aliandika Juma amenunua fyatu badala ya 
Juma amenunua viatu. Aidha, katika makosa ya kimantiki 
mtahiniwa aliandika sentensi kama vile Chai imeingia nzi 
badala ya Nzi ameingia kwenye chai na mfano wa pili 
kwenye kosa hilo mtahiniwa aliandika Nyumba imeingia 
nyoka badala ya Nyoka ameingia kwenye nyumba. Kielelezo 

3.2 kinaonesha sampuli ya majibu ya mtahiniwa aliyejibu 
vizuri swali hili. 

Kielelezo 3.2 

 

 
 

Kielelezo 3.2 kinaonesha sampuli ya majibu ya 
mtahiniwa aliyeweza kuonesha makosa ya kisarufi na ya 
kimantiki kwa usahihi. 

 

2.2.2 Swali la 4: Matumizi ya Lugha 

Swali lilitoka katika mada ya Matumizi ya Lugha  na 
lililenga kupima maarifa ya utumiaji wa lugha. Kipengele 
(a) kilimtaka mtahiniwa kutoa maana ya rejesta na kipengele 
(b) kilimtaka mtahiniwa kutaja mambo muhimu matatu 
yanayomwongoza mtumiaji wa lugha katika kuteua rejesta 
na kutoa mfano mmoja kwa kila jambo. Swali hili lilikuwa 
na alama 5. 

Asilimia 67.4 ya watahiniwa walijibu swali hili vizuri, 
miongoni mwao, asilimia 35.9 walijibu vizuri zaidi na 
kupata alama 21/2 hadi 5. Watahiniwa hao waliweza kueleza 
maana ya rejesta na kutaja mambo matatu muhimu 
yanayomwongoza mtumiaji wa lugha katika uteuzi wa 
rejesta. Mambo hayo matatu ni kama vile; mandhari au 
mazingira yaliyopo, uhusiano uliopo baina ya watumiaji na 
mada ya mazungumzo. Kielelezo 4.1 ni sampuli ya majibu 
ya mtahiniwa aliyeweza kutaja mambo matatu muhimu 
yanayomwongoza mtumiaji wa lugha katika uteuzi wa 
rejesta. 

Kielelezo 4.1 

Kielelezo 4.1 kinaonesha sampuli ya majibu ya 
mtahiniwa aliyetaja mambo matatu muhimu 
yanayomwongoza mtumiaji wa lugha katika uteuzi wa 
rejesta na kutoa mifano maridhawa. 

 

Hata hivyo, asilimia 31.6 ya watahiniwa walipata alama 11/2 

hadi 2. Watahiniwa hao hawakuweza kueleza maana ya 
rejesta ijapokuwa waliweza kutaja mambo mawili ya 
kumwongoza mtumiaji wa lugha katika uteuzi wa rejesta na 
pia waliweza kutoa baadhi ya mifano iliyo sahihi. Kielelezo 
4.2 kinaonesha sampuli ya majibu ya mtahiniwa aliyejibu 
swali hili kwa kiwango cha wastani. 

Kielelezo 4.2  

 
Kielelezo 4.2 kinaonesha sampuli ya majibu ya 
mtahiniwa aliyeshindwa kueleza maana ya rejesta lakini 
aliweza kutaja mambo mawili kwa usahihi na hivyo 
kupata alama za wastani. 

 
Aidha, asilimia 32.6 ya watahiniwa waliojibu swali hili 
walishindwa kueleza maana ya rejesta na kutaja mambo 
matatu muhimu yanayomwongoza mtumiaji wa lugha katika 
uteuzi wa rejesta na hivyo kupata alama chini ya wastani. 
Miongoni mwao, asilimia 14.7 walipata alama 0 kwa sababu 
walichanganya dhana ya rejesta na tafsida, hivyo walielezea 
rejesta kuwa ni maneno yatumikayo katika sehemu ili 
kupunguza ukali wa maneno katika mazungumzo baina ya 

watu. Aidha, watahiniwa wengine katika kipengele (b) 
kilichomtaka mtahiniwa ataje mambo matatu muhimu 
yanayomwongoza mtumiaji wa lugha katika uteuzi wa 
rejesta, walitoa hoja zinazofafanua sifa za rejesta kwa 
mfano, (i) Kufupisha maneno (ii) Kumfanya mtu kuelewa 
kwa haraka na (iii) Kuficha jambo. Majibu haya siyo 
mambo matatu muhimu yanayomwongoza mtumiaji wa 
lugha katika uteuzi wa rejesta. Kielelezo 4.3 kinaonesha 
sampuli ya majibu ya mtahiniwa aliyetaja sifa za rejesta 
badala ya kutaja mambo matatu muhimu yanayomwongoza 
mtumiaji wa lugha katika uteuzi wa rejesta. 

 

Kielelezo 4.3 

 
Kielelezo 4.3 kinaonesha sampuli ya majibu ya 
mtahiniwa aliyeeleza maana ya tasfida na kutoa jibu 
ambalo ni kinyume na matakwa ya swali katika vipengele 
vyote. 
 

2.2.3 Swali la 5: Uundaji wa Maneno 

Swali lilitoka katika mada ya Sarufi na lililenga kupima 
uwezo wa mtahiniwa katika kuunda dhana na lilikuwa na 
alama 5. 

Swali lilimtaka mtahiniwa kuandika neno moja lenye maana 
sawa na maelezo aliyopewa katika kila sentensi. Maelezo 
hayo yalikuwa na kipengele (a) hadi (e) kama ifuatavyo: 

(a) Mtu anayechunguza uhalifu 
(b) Ng’ombe dume aliyehasiwa  
(c) Chombo cha usafiri kinachopita juu ya vyuma  
(d) Mti unaozaa matunda yanayotengenezwa kinywaji 

cha kahawa. 
(e) Sehemu ndogo ya nchi iliyochongoka na kuzungukwa 

na bahari katika sehemu zake tatu  

Asilimia 56.3 ya watahiniwa walijibu vizuri kwa sababu 
swali lilitoka katika mazingira yaliyowazunguka na mambo 
yaliyoulizwa huwa yanajitokeza katika jamii na hata katika 
vyombo mbalimbali vya habari huwa yanazumgumziwa. 
Kwa mfano, mtahiniwa mmoja aliweza kuandika neno moja 
lenye maana sawa na maelezo aliyopewa katika kila 
kipengele kama Kielelezo 5.1 kinavyoonesha. 

Kielelezo.5.1 

 
Kielelezo 5.1 kinaonesha sampuli ya majibu ya 
mtahiniwa aliyeweza kuandika neno moja lenye maana 
sawa na maelezo aliyopewa katika kila sentensi na kupata 
alama zote. 

Aidha, asilimia 31.6 ya watahiniwa walijibu kwa kiwango 
cha wastani kutokana na kujua maneno mawili yaliyokuwa 
na maana sawa na maelezo ya sentensi mbili tu alizopewa na 
kushindwa kutoa maana ya sentensi nyingine tatu kati ya 
sentensi tano alizopewa. Kwa mfano, mtahiniwa mmoja 
aliweza kueleza maana mbili kama Kielelezo 5.2 
kinavyoonesha. 

 
Kielelezo 5.2 

 

 
Kielelezo 5.2 kinaonesha sampuli ya majibu ya 
mtahiniwa ambaye aliweza kujibu vipengele viwili vya 
5(a) na 5(b) pekee. 

 
Hata hivyo, asilimia 43.4 ya watahiniwa walipata alama 
chini ya wastani. Miongoni mwa watahiniwa hao asilimia 
17.8 walipata alama 0. Watahiniwa hao walichanganya 
dhana na hivyo kushindwa kueleza neno lenye maana sawa 
na maelezo waliyopewa katika kila sentensi, badala yake 
waliandika kinyume  na maelekezo ya swali. Kwa mfano, 
mtahiniwa mmoja katika kuandika neno moja lenye maana 
sawa na maelezo ya kipengele (a) Mtu anayechunguza 
uhalifu  aliandika Uhalifu unachunguzwa na mtu. Kipengele 
(b) Ng’ombe dume aliyehasiwa aliandika Aliyehasiwa ni 
ng’ombe dume na katika kipengele (c) Chombo cha usafiri 
kinachopita juu ya vyuma aliandika Vyuma vinavyopita juu 
ya chombo cha usafiri. Majibu haya yalionesha kauli taarifa 
badala ya kuandika neno moja linalotoa maana ya maelezo 
katika kila sentensi. Kielelezo 5.3 kinaonesha sampuli ya 
majibu ya mtahiniwa ambayo hayakukidhi maelekezo ya 
swali. 

Kielelezo 5.3  

 

Kielelezo 5.3 kinaonesha sampuli ya majibu ya mtahiniwa 
aliyechanganya dhana kwa kuandika kauli taarifa badala ya 
kutoa neno lenye maana sawa na maelezo aliyopewa. 

 

2.2.4 Swali la 6: Sarufi – Dhima za Mofimu 

Swali lilitoka katika mada ya Sarufi na lilimtaka mtahiniwa 
kueleza dhima za mofimu li kama ilivyotumika katika 
sentensi tano alizopewa. Swali lilikuwa na alama 5 na 
lililenga kupima uwezo wa mwanafunzi katika kutumia 
maarifa aliyonayo kubainisha dhima za mofimu. 
 
Swali hili ni miongoni mwa maswali yaliyojibiwa vibaya na 
watahiniwa wengi kutokana na asilimia 93.1 ya watahiniwa 

wote waliojibu swali hili kushindwa kueleza dhima za 
mofimu li kama ilivyotumika katika sentensi walizopewa 
hivyo kupata alama 0 hadi 1. Asilimia 5.1 walipata alama 
11/2 hadi 2 ambazo ni alama za wastani. Aidha, asilimia 1.8 
pekee ndio waliojibu vizuri zaidi na kupata alama 21/2 hadi 
5. Chati Na 2 inaonesha ufaulu huo wa watahiniwa katika 
swali hili. 
 

 
Chati Na.2: Ufaulu wa Watahiniwa kwa Asilimia 

Asimia 67.5 kati ya asilimia 93.1 ya watahiniwa waliojibu 
vibaya walipata alama 0. Watahiniwa hao walikosa uelewa 
kuhusu maana na dhima ya mofimu. Baadhi ya watahiniwa 
hao walieleza dhima za mofimu li kwa kuandika sentensi 
ambazo hazina uhusiano na swali waliloulizwa. Kwa mfano, 
mtahiniwa mmoja katika kipengele (a) aliandika dhima ya 
mofimu li ni kuunganisha maneno katika sentensi. Katika 
kipengele (b) aliandika mofimu li imetumika kuleta maana 
iliyo sahihi katika sentensi, kipengele (c) aliandika mofimu li 
imetumika kuunganisha maneno, kipengele (d) aliandika 
mofimu li imetumika kuelezea juu ya jambo ambalo 
limetokea na kipengele (e) aliandika mofimu li imetumika 
kuelezea jambo. Sentensi hizo hazikuwa majibu sahihi kama 
Kielelezo 6.1 kinavyoonesha. 

Kielelezo 6.1 

 

 
 

Kielelezo 6.1 ni sampuli ya majibu ya mtahiniwa ambaye 
alishindwa kueleza dhima za mofimu li kama 
ilivyotumika katika sentensi badala yake aliandika 
sentensi anuwai zisizokidhi matakwa ya swali. 

 

Aidha, watahiniwa wachache (6.9%) waliweza kueleza 
dhima za mofimu li katika kila sentensi kwa usahihi ambapo 
miongoni mwao asilimia 1.8 walijibu vizuri zaidi na kupata 
alama 21/2 hadi 5. Baadhi ya watahiniwa hao walikuwa na 
uelewa wa kutosha kuhusu dhana ya mofimu kuwa ni neno 

au kipande cha neno chenye maana kisarufi, hivyo, 
waliweza kueleza maana ya mofimu li kama ilivyotumika 
katika sentensi kwa usahihi. Kielelezo 6.2 kinaonesha 
sampuli ya majibu ya mtahiniwa aliyeeleza dhima za 
mofimu li katika sentensi zote kwa usahihi. 

 
Kielelezo 6.2 

 

 
 

Kielelezo 6.2 kinaonesha sampuli ya majibu ya 
mtahiniwa ambaye aliweza kueleza dhima za mofimu 
‘li’kama ilivyotumika katika kila sentensi kwa usahihi. 

2.2.5 Swali la 7: Sarufi - Uundaji wa Maneno 

Swali lilihusu sarufi na lililenga kupima maarifa na ujuzi wa 
mtahiniwa katika kuunda sentensi zenye muundo wa 
ukanushi na lilikuwa na jumla ya alama 5. 
 
Asilimia 65.7 ya watahiniwa waliojibu swali walifanya 
vizuri na kupata alama 11/2 hadi 5. Swali hili ni miongoni 
mwa maswali yaliyojibiwa vizuri kwani asilimia 55.9 ya 
watahiniwa waliojibu walipata alama 21/2 hadi 5. Sentensi 
zilizotakiwa kuandikwa katika hali ya ukanushi zilikuwa 
zifuatazo: 
(a) Ameshiba sana. 
(b) Watoto wengi wanaogelea. 
(c) Mvua ilinyesha kwa wingi sana. 
(d) Kijana anakula chakula kingi. 
(e) Mimi nasoma polepole. 

 
Watahiniwa waliojibu vizuri walielewa muundo wa 
ukanushi na viambishi (ha na si) vinavyobeba dhana ya 
ukanushi katika tungo. Kielelezo 7.1 ni sampuli ya majibu 
ya mtahiniwa aliyeweza kuandika sentensi alizopewa katika 
hali ya ukanushi. 

Kielelezo 7.1 

 

Kielelezo 7.1 kinaonesha sampuli ya majibu ya mtahiniwa 
aliyeweza kuandika sentensi katika hali ya ukanushi kwa 
kufuata muundo wa ukanushi. 

Hata hivyo, wapo watahiniwa walioshindwa kuandika 
sentensi walizopewa katika hali ya ukanushi. Asilimia 34.3 
ya watahiniwa waliojibu swali hili walipata chini ya alama 
11/2 na miongoni mwao, asilimia 25.5 walipata alama 0. 
Baadhi ya watahiniwa hao hawakuelewa maana ya hali 
kanushi na hivyo kujibu kinyume na maelekezo ya swali. 
Kwa mfano mtahiniwa mmoja alibadilisha nafsi katika 
kitenzi kwa kuandika Ameshiba sana, Tutashiba sana, 
Utashiba sana. Watahiniwa wengine walibadilisha sentensi 
walizopewa na kuzifanya kuwa katika hali ya kuuliza. 
Kielelezo 7.2 ni sampuli ya majibu ya mtahiniwa 
aliyeandika sentensi zenye kauli ya kuuliza. 

Kielelezo 7.2 

 

Kielelezo 7.2 kinaonesha sampuli ya majibu ya mtahiniwa 
ambaye badala ya kuandika sentensi katika hali ya 
ukanushi aliandika dhana tofauti kabisa kwa kuweka alama 
ya kuuliza katika sentensi hizo. 

Watahiniwa wachache sana (5%) waliojibu swali hili 
walipata alama za wastani kutokana na kuweza kuandika 
sentensi mbili katika hali ya ukanushi. Baadhi ya 
watahiniwa hao waliweza kujibu kipengele (a) na (b) na 
watahiniwa wengine waliweza kujibu vipengele (d) na (e) 
kwa usahihi lakini vipengele vingine wakaacha nafasi 
zikiwa wazi bila ya kuandika chochote. Watahiniwa hao 
hawakuwa na ujuzi kuhusu muundo ujengao sentensi katika 
hali ya ukanushi. 

2.3 Sehemu C: Uandishi 
 

2.3.1 Swali la 8 Uandishi wa Matangazo ya Kibiashara 
 

Swali lilitoka kwenye mada ya Uandishi na lililenga kupima 
maarifa na ujuzi wa kuandika tangazo. Swali lilimtaka 
mtahiniwa kuandika tangazo la kibiashara la uuzaji wa gari 
aina ya TOYOTA CARINA. Swali lilikuwa na jumla ya 
alama 10. 
 
Asilimia 92.8 ya watahiniwa waliojibu swali hili walijibu 
vizuri. Swali hili ni miongoni mwa maswali yaliyojibiwa 
vizuri. Asilimia 67 walipata alama 41/2 hadi 10. Aidha, 
asilimia 25.8 walipata alama 3 hadi 4. Watahiniwa 
wachache sana (7.2%) hawakuweza kujibu swali hili vizuri 
hivyo kupata alama 0 hadi 21/2. Chati Na. 3 inaonesha ufaulu 
huo wa watahiniwa kwa asilimia. 
 

 
Chati Na. 3: Ufaulu wa Watahiniwa kwa Asilimia 

 
 Watahiniwa waliopata alama za juu (67%) waliweza kubaini 

mambo muhimu katika uandishi wa matangazo pamoja na 
taratibu za uandishi na matumizi ya lugha ya kibiashara. 
Kwa mfano, watahiniwa waliweza kubaini kuwa kichwa cha 
tangazo huandikwa kwa herufi kubwa na kupigiwa mstari, 

kiini cha tangazo huandikwa kwa maneno machache 
yanayotoa taarifa muhimu kama vile aina ya gari, sifa za 
gari linalouzwa na mahali gari hilo linapopatikana. Pia 
watahiniwa hao walizingatia kuwa mwisho wa tangazo 
huwa na jina la muuzaji na njia ya mawasiliano. Kielelezo 
8.1 kinaonesha mtahiniwa aliyeandika tangazo kwa kufuata 
taratibu za uandishi wa matangazo.  

  
Kielelezo 8.1 

 

Kielelezo 8.1 ni mfano wa majibu ya mtahiniwa ambaye 
aliandika tangazo kwa usahihi na kuzingatia taratibu za 
uandishi wa matangazo. 

 
Asilimia 25.8 ya watahiniwa waliojibu swali hili waliweza 
kubaini baadhi ya mambo muhimu katika uandishi wa 
matangazo. Kwa mfano, baadhi ya watahiniwa hao 
waliweza kubaini sehemu tu ya kiini cha tangazo kama vile 
aina ya gari linalouzwa na watahiniwa wengine walitaja 
mahali gari linapopatikana. Aidha, watahiniwa wengine 

waliweza kuandika kichwa cha tangazo na kuandika jina la 
muuzaji na njia ya mawasiliano. Kundi hilo la watahiniwa 
lilipata alama za wastani.  

Aidha, asilimia 7.2 ya watahiniwa walishindwa kuandika 
tangazo kwa kuzingatia taratibu za uandishi wa matangazo. 
Wapo watahiniwa walioandika namba ya swali tu bila 
kuandika chochote na watahiniwa wengine waliandika 
tangazo lenye muundo wa simu ya maandishi. Kielelezo 8.2 
kinaonesha sampuli ya majibu ya mtahiniwa aliyeandika 
tangazo lenye muundo wa simu ya maandishi na hivyo 
kupata alama 0. 

Kielelezo 8.2 

 
 

Kielelezo 8.2 kinaonesha sampuli ya majibu ya 
mtahiniwa ambaye hakuzingatia taratibu za uandishi wa 
matangazo badala yake aliandika tangazo lenye muundo 
wa simu ya maandishi. Hata hivyo, simu yenyewe 
haikukidhi vigezo vya simu ya maandishi. 

 
2.3.2 Swali la 9: Uandishi wa Kadi ya Mwaliko 

 
Swali lilitoka kwenye mada ya Uandishi, lilihusu uandishi 
wa kadi ya mwaliko na lililenga kupima maarifa na ujuzi 
katika uandishi. Swali lilimtaka mtahiniwa kuandaa kadi ya 
mwaliko kwa rafiki zake ili waweze kuhudhuria mahafali 
itakayofanyika shuleni Kiriche tarehe 21.11.2015 na 
kufuatiwa na tafrija fupi itakayofanyika katika ukumbi wa 
Kijiji mnamo saa 10:00 jioni. Swali lilikuwa na jumla ya 
alama 10. 

Asilimia 91.3 ya watahiniwa waliojibu swali hili walijibu 
kwa usahihi ambapo miongoni mwao, asilimia 75.9 walipata 
alama 5 hadi 10 kwa kuwa waliweza kufuata taratibu zote za 
uandishi wa kadi ya mwaliko kama vile kuandika jina la 
mwandishi na anuani yake, jina la mwandikiwa/mwalikwa, 
lengo la mwaliko kwa ufupi, tarehe, mahali na muda wa 
mahafali na tafrija. Aidha, watahiniwa hao walimtaja mtu 
wa kurudishiwa majibu au kuwasiliana naye iwapo hataweza 
kuhudhuria mwaliko. Kielelezo 9.1 kinaonesha sampuli ya 
majibu ya mtahiniwa yaliyokidhi vigezo vya uandishi wa 
kadi ya mwaliko. 

Kielelezo 9.1 

 

 
 

Kielelezo 9.1 kinaonesha sampuli ya majibu ya mtahiniwa 
ambaye aliandika kadi ya mwaliko kwa kufuata taratibu za 
uandishi wa kadi za mialiko kulingana na matakwa ya swali. 

Asilimia 14.1 ya watahiniwa waliojibu swali hili walipata 
alama 3 hadi 4 kwa kuwa baadhi yao waliweza kuandika 
kadi ya mwaliko kwa kuzingatia jina la mwandishi, jina la 
mwandikiwa, mahali ambapo tafrija itafanyikia na 
watahiniwa wengine waliandika tu jina la mwalikwa, 
tarehe, mtu wa kurudishiwa majibu, muda wa mahafali na 
kutokufafanua lengo la mwaliko na hivyo kupata alama za 
wastani. 
 
Asilimia 8.7 tu ya watahiniwa waliojibu swali hili ndio 
walioshindwa kuandika kadi ya mwaliko kwa kushindwa 
kuzingatia taratibu za uandishi wa kadi za mialiko na hivyo 
kupata alama 0 hadi 21/2 kati ya alama 10 zilizotengwa kwa 
swali hili. Miongoni mwa watahiniwa hao, asilimia 6.6 
walipata alama 0. Baadhi ya watahiniwa hao waliandika 
barua ya kirafiki na watahiniwa wengine waliandika barua 
rasmi badala ya kadi ya mwaliko. Kwa mfano, mtahiniwa 
mmoja kwenye sehemu ya anuani ya mwandishi na anuani 
ya mwandikiwa katika barua rasmi aliyoandika alitumia 
lugha ya Kiingereza badala ya lugha ya Kiswahili. Pia 
alichora mchoro wa alama ya kopa kuashiria barua ya 
kirafiki. Kielelezo 9.2 ni sampuli ya majibu ya mtahiniwa 
aliyeandika barua rasmi badala ya kuandika kadi ya 
mwaliko.  

Kielelezo 9:2 

 

Kielelezo 9.2 kinaonesha sampuli ya majibu ya mtahiniwa 
aliyeandika barua rasmi badala ya kadi ya mwaliko. Hata 
hivyo, barua aliyoandika haikufuata  baadhi ya kanuni za 
uandishi wa barua rasmi. 
 

 
2.4 Sehemu D: Maendeleo ya Kiswahili 

Swali la 10: Maendeleo ya Kiswahili 

Swali lilitoka katika mada ya Maendeleo ya Kiswahili, 
lililenga kupima uwezo wa mwanafunzi katika kuchambua 
juhudi zilizofanywa na Chama cha Kiswahili cha Afrika 
(CHAKA) ili kukuza na kueneza Kiswahili Barani Afrika. 
Mtahiniwa alitakiwa kueleza majukumu matano (5) ya 
Chama cha Kiswahili cha Afrika (CHAKA) katika juhudi 
zake za kukuza na kueneza Kiswahili. Swali lilikuwa na 
alama 10. 

 
Watahiniwa wengi (72.3%) waliojibu swali hili 
walishindwa kueleza majukumu ya Chama cha Kiswahili 

Afrika (CHAKA) katika kukuza na kueneza lugha ya 
Kiswahili na hivyo kupata alama 0 hadi 21/2. Asilimia 17.2 
waliojibu swali hili walipata alama za wastani ambazo ni 
alama 3 hadi 4. Aidha, asilimia 10.5 ndio pekee waliojibu 
vizuri na kuweza kupata alama za juu ambazo ni alama 
041/2 hadi 10. Chati Na. 4 inafafanua ufaulu wa watahiniwa 
katika swali hili. 

 
 

 
Chati Na. 4: Ufaulu wa Watahiniwa kwa Asilimia 

 
Swali hili ni mojawapo ya maswali yaliyojibiwa vibaya na 
watahiniwa wengi. Baadhi ya watahiniwa hao hawakuelewa 
majukumu ya CHAKA badala yake walielezea shughuli 
mbalimbali zilizosababisha kukua kwa Kiswahili na 
watahiniwa wengine walieleza kuhusu kuenea kwa Kiswahili 
enzi za ukoloni kama vile elimu, dini, biashara, vyombo vya 
habari na vita kama inavyoonekana katika Kielelezo 10.1. 

Kielelezo 10.1 

 

Kielelezo 10.1 kinaonesha sampuli ya jibu la mtahiniwa 
aliyeshindwa kueleza majukumu ya Chama cha Kiswahili 
Afrika (CHAKA) badala yake alielezea shughuli 
mbalimbali zilizosababisha kukua na kuenea kwa 
Kiswahili enzi za ukoloni. 

Hata hivyo, watahiniwa wachache sawa na asilimia 27.7 
waliweza kueleza majukumu ya Chama cha Kiswahili cha 
Afrika (CHAKA) katika juhudi zake za kukuza na kueneza 
Kiswahili Barani Afrika. Kati yao, asilimia 17.5 ya 
watahiniwa hao waliweza kuelezea majukumu mawili ya 
Chama cha Kiswahili cha Afrika katika juhudi zake za 
kukuza na kueneza Kiswahili Barani Afrika kama vile 
uchapishaji wa vitabu kwa lugha ya Kiswahili na kuandaa 
kozi maalumu za ufundishaji wa Kiswahili kwa wageni. 
Hata hivyo, baadhi ya watahiniwa hao hawakuweza 
kufafanua vizuri majukumu na hivyo kupata alama za 
wastani. Kielelezo 10.2 kinaonesha majibu ya mtahiniwa 
aliyeweza kuelezea majukumu mawili ya Chama cha 
Kiswahili cha Afrika katika juhudi zake za kukuza na 
kueneza Kiswahili Barani Afrika. 

 
Kielelezo 10.2 

 

 
 

Kielelezo 10.2 kinaonesha sampuli ya jibu la mtahiniwa 
aliyeelezea majukumu mawili tu kati ya matano 
aliyotakiwa kuyaeleza. 

Aidha, asilimia 10.2 ya watahiniwa waliojibu swali hili 
waliweza kueleza kwa usahihi majukumu manne hadi 
matano ya Chama cha Kiswahili cha Afrika (CHAKA) 
katika juhudi zake za kukuza na kueneza Kiswahili Barani 
Afrika. Mtahiniwa mmoja alielezea majukumu hayo kuwa 
ni: Kuanzishwa kwa vyama vya Kiswahili, kutoa semina za 
Kiswahili, uandishi wa vitabu vya maarifa na kufanya 
utafiti. Watahiniwa waliojibu swali vizuri walipata alama 5 
hadi 10. Kielelezo 10.3 kinaonesha sampuli ya majibu ya 
mtahiniwa aliyeeleza majukumu ya CHAKA kwa usahihi. 

Kielelezo 10.3  

Kielelezo 10.3 kinaonesha sampuli ya majibu ya 
mtahiniwa aliyeeleza majukumu ya Chama cha Kiswahili 
cha Afrika (CHAKA) kwa usahihi. 

 
2.5 Sehemu E: Fasihi kwa Ujumla 

2.5.1 Swali la 11: Utungaji wa Kazi za Fasihi Simulizi  

Swali lilitoka katika mada ya Utungaji wa Kazi za Fasihi 
Simulizi na lililenga kupima maarifa katika kutunga kazi za 
fasihi. Swali lilimtaka mtahiniwa kufafanua kwa mifano 
kanuni nne za utunzi wa mashairi ya kimapokeo na lilikuwa 
na alama 15. 

Asilimia 62.3 ya watahiniwa waliojibu swali hili walijibu 
kwa usahihi ambapo asilimia 35.1 walipata alama 71/2 hadi 
14. Baadhi ya watahiniwa waliweza kufafanua kanuni za 
utunzi wa mashairi ya kimapokeo na kutoa mifano kama vile 
uwepo wa urari wa vina na mizani, muundo wa beti na kituo 
ambacho hufafanua kila ubeti. Aidha, watahiniwa wengine 
waliweza kuandika utangulizi mzuri, hitimisho lililokidhi 
matakwa ya swali na walibaini kuwa mashairi ya kimapokeo 
lazima yawe na ujumbe ndani yake. Kielelezo 11.1 ni 
sampuli ya majibu ya mtahiniwa aliyeweza kufafanua 
kanuni za utunzi wa mashairi ya kimapokeo kwa kutoa 
mifano maridhawa. 

Kielelezo 11.1 

Kielelezo 11.1 ni sampuli ya majibu ya mtahiniwa 
aliyeweza kufafanua vizuri kanuni za utunzi wa mashairi 
ya kimapokeo.  

 
Aidha, asilimia 37.7 ya watahiniwa walishindwa kufafanua 
kwa kutoa mifano ya kanuni nne za utunzi wa mashairi ya 
kimapokeo na hivyo kupata alama 0 hadi 4. Miongoni 
mwao, asilimia 9.1% walipata alama 0. Watahiniwa hao 
walishindwa kutofautisha fasihi simulizi na fasihi andishi, 
kwani walitumia vitabu teule vya fasihi andishi badala ya 
kufafanua kanuni nne zitokanazo na fasihi simulizi. Kwa 
mfano, mtahiniwa mmoja alitumia diwani ya 
WASAKATONGE na MALENGA WAPYA kufafanua 
dhamira mbalimbali zilizojitokeza katika diwani hizo badala 
ya kufafanua kanuni za utunzi wa mashairi ya kimapokeo. 
Kielelezo 11.2 ni sampuli ya majibu ya mtahiniwa aliyejibu 
kinyume na matakwa ya swali. 

Kielelezo 11.2 

 

 

 
 

Kielelezo 11.2 kinaonesha sampuli ya jibu la mtahiniwa 
aliyejikita katika kujadili dhamira kutoka katika diwani za 
WASAKATONGE na MALENGA WAPYA.  

2.5.2 Swali la 12: Uhakiki wa Ushairi 

Swali lilitoka katika mada ya Fasihi Andishi, Uhakiki wa 
Ushairi na lililenga kupima tathmini. Swali liliwataka 
watahiniwa kutumia hoja tatu kutoka katika kila diwani kati 
ya mbili walizosoma ili kuthibitisha kauli kuwa kazi za 
fasihi hufichua mivutano iliyopo katika jamii. Swali lilikuwa 
na alama 15. 
 
Asilimia 59.9 ya watahiniwa waliojibu swali hili walifanya 
vizuri. Miongoni mwao, asilimia 45 walipata alama za juu 
ambazo ni 7 hadi 15. Asilimia 14.9 ya watahiniwa waliojibu 
swali hili walipata alama za wastani ambazo ni 41/2 hadi 61/2. 
Aidha, asilimia 40.1 ya watahiniwa walipata alama chini ya 
wastani ambazo ni alama 0 hadi 4. Chati Na. 5 inafafanua 
ufaulu wa watahiniwa katika swali hili. 
 

  
Chati Na. 5: Ufaulu wa Watahiniwa kwa Asilimia 

 
Watahiniwa waliojibu vizuri (45%) waliweza kutaja 
mivutano iliyopo katika jamii kama vile mivutano ya 
kimatabaka, mivutano katika masuala ya kidini na mivutano 
katika matumizi mabaya ya madaraka. Aidha, watahiniwa 
wengine waliweza kutaja mivutano katika familia, mivutano 
inayohusu ukale na usasa na mivutano ya wananchi na ofisi 
za umma. Kielelezo 12.1 kinaonesha sampuli ya majibu ya 

mtahiniwa aliyejibu swali kwa hoja tatu sahihi kwa kila 
kitabu kutoka katika vitabu teule viwili. 
 
Kielelezo 12.1 

Kielelezo 12.1 kinaonesha sampuli ya majibu ya 
mtahiniwa aliyejadili mivutano kama ilivyofichuliwa na 
waandishi wa diwani mbili.  

 



43	
  
	
  

Aidha, asilimia 20.4 ya watahiniwa walipata alama za 
wastani ambazo ni 41/2 hadi 61/2 kwa kuwa baadhi yao 
waliweza kufichua mivutano iliyopo katika jamii kwa hoja 
moja tu au mbili kati ya tatu kutoka katika diwani teule 
mbili walizosoma. Pia wapo watahiniwa walioweza 
kuandika utangulizi mzuri, lakini wakaeleza hoja moja tu 
kutoka katika kitabu teule kimoja tu kuthibitisha kauli 
isemayo kuwa kazi za fasihi hufichua mivutano. 

 
Hata hivyo, asilimia 40.1 ya watahiniwa waliojibu swali hili 
walishindwa kujibu swali kwa usahihi na hivyo kupata 
alama 0 hadi 4, kati yao asilimia 18.9 walipata alama 0. 
Watahiniwa hao walishindwa kutofautisha utanzu wa ushairi 
na tanzu nyingine za fasihi andishi kwa sababu, baadhi ya 
watahiniwa hao walitumia vitabu vya Riwaya badala ya vile 
vya Ushairi na wengine walitumia vitabu vya Tamthiliya 
badala ya vitabu vya Ushairi kama swali lilivyoelekeza. 
Kielelezo 12.2 kinaonesha sampuli ya majibu ya mtahiniwa 
aliyetumia vitabu vya Riwaya badala ya vitabu vya Ushairi 
kinyume na maelekezo ya swali. 

Kielelezo 12.2 

 
 

Kielelezo 12.2 kinaonesha sampuli ya majibu ya 
mtahiniwa aliyetumia vitabu vya Riwaya badala ya vitabu 
vya Ushairi kinyume kabisa na matakwa ya swali husika. 

2.5.3 Swali la 13: Uhakiki wa Riwaya 

Swali lilitoka katika mada ya Fasihi Andishi, Uhakiki wa 
Riwaya. Swali lililenga kupima uwezo wa mtahiniwa katika 
kufanya tathmini na lilimtaka mtahiniwa kuthibitisha hoja 
isemayo:- Mandhari ikiteuliwa vizuri humsaidia sana 
mwandishi katika kufikisha yale aliyokusudia kwa jamii 
yake. Swali lilimtaka mtahiniwa kutoa hoja tatu kutoka 
katika kila kitabu na lilikuwa na jumla ya alama 15. 

Asilimia 53.3 ya watahiniwa waliojibu swali hili 
walishindwa kujibu vizuri kutokana na kutoweza kubaini ni 
kwa jinsi gani mandhari iliyoteuliwa vizuri inaweza 
kumsaidia mwandishi katika kufikisha ujumbe kwa 
waliokusudiwa. Watahiniwa hao walipata alama 0 hadi 4. 
Miongoni mwa watahiniwa hao, asilimia 23.8 walipata 
alama 0 kwa sababu baadhi yao walijikita katika kueleza 
wasifu wa wahusika katika vitabu teule badala ya 
kuwatumia wahusika kuonesha mahali walipofanyia 
matukio mbambali ambayo kwa kufanya hivyo wangekuwa 
wameonesha mandhari ilivyomsaidia mwandishi kutoa 
ujumbe aliokusudia kwa jamii husika. Aidha, wapo 
watahiniwa walioeleza migogoro iliyojitokeza ndani ya 
vitabu teule kama ile ya familia ya Mzee Lomolomo katika 
riwaya ya WATOTO WA MAMA N’TILIE jambo ambalo 
halihusiani na mandhari iliyotumika. Kielelezo 13.1 
kinaonesha sampuli ya majibu ya mtahiniwa aliyejibu 
kinyume na matakwa ya swali kwa kuelezea wasifu wa 
wahusika na migogoro. 

 Kielelezo 13.1 

Kielelezo 13.1 kinaonesha sampuli ya majibu ya 
mtahiniwa aliyeelezea wasifu wa wahusika na migogoro 
tofauti na matakwa ya swali. 

 

Hata hivyo, asilimia 14.8 ya watahiniwa waliojibu swali hili 
walipata alama 41/2 hadi 61/2 ambazo ni ufaulu wa wastani. 
Aidha, asilimia 26.9 walifanya vizuri zaidi na kupata alama 
7 hadi 15, kwa sababu baadhi yao waliweza kutumia 
mandhari kueleza matabaka yalivyojitokeza katika jamii, 
umaskini na hali duni ya maisha na watahiniwa wengine 
waliweza kuzitaja hoja na kuzifafanua ipasavyo ili kuonesha 
namna mwandishi anavyoweza kufikisha ujumbe 
uliokusudiwa kwa kutumia mandhari. Kielelezo 13.2 

kinaonesha sampuli ya majibu ya mtahiniwa ambaye 
aliweza kuthibitisha hoja ya uteuzi wa mandhari katika 
kufikisha ujumbe kwa jamii iliyokusudiwa. 

Kielelezo 13.2 

Kielelezo 13.2 kinaonesha sampuli ya majibu ya mtahiniwa 
ambaye aliweza kutoa hoja zinazoafiki kwamba uteuzi mzuri 
wa mandhari ni muhimu katika kufikisha ujumbe uliokusudiwa 
kwa jamii. 

2.5.4 Swali la 14: Uhakiki wa Tamthiliya 

Swali lilitoka katika mada ya Fasihi Andishi, Uhakiki wa 
Tamthiliya. Swali lililenga kupima uwezo wa mtahiniwa 
katika kufanya uchambuzi. Swali lilimtaka mtahiniwa aeleze 
jinsi waandishi walivyoonesha athari za utamaduni wa 
kigeni katika maadili ya jamii ya Kiafrika. Swali lilikuwa na 
jumla ya alama 15. 

 
Asilimia 54.6 ya watahiniwa waliojibu swali hili walipata 
alama 0 hadi 4. Miongoni mwao, asilimia 14.2 walipata 
alama 0 kwa sababu walishindwa kuelezea jinsi waandishi 
walivyoonesha athari za utamaduni wa kigeni katika maadili 
ya jamii ya Kiafrika, kama vile uhusiano na ndoa, 
utandawazi, utumiaji wa madawa ya kulevya na maadili. 
Aidha, wapo watahiniwa walioelezea dhamira mbalimbali 
kwa kutumia kitabu teule cha Ushairi badala ya kitabu teule 
cha Tamthiliya kama swali lilivyoelekeza. Majibu haya 
ambayo sio sahihi yanaonesha kuwa baadhi ya watahiniwa 
hawana maarifa ya kutofautisha vitabu teule vya fasihi 
andishi (Riwaya, Tamthiliya na Ushairi) Kielelezo 14.1 
kinaonesha sampuli ya majibu ya mtahiniwa aliyejadili 
dhamira kwa kutumia kitabu teule cha Ushairi badala ya kile 
cha Tamthiliya. 

Kilelezo.14.1 

Kielelezo 14.1 kinaonesha sampuli ya majibu ya 
mtahiniwa aliyejadili dhamira kwa kutumia kitabu cha 
Ushairi badala ya Tamthiliya. 

 
Asilimia 45.4 ya watahiniwa waliojibu swali hili walipata 
alama 41/2 hadi 15, ambapo miongoni mwao, asilimia 27.4 
walipata alama 41/2 hadi 61/2 ambazo ni alama za wastani 
kwa kuwa waliweza kutaja athari za utamaduni wa kigeni 
katika maadili ya jamii ya Kiafrika na kushindwa kufafanua 
ipasavyo.  
 
Aidha, asilimia 18 ya watahiniwa waliojibu swali hili 
walipata alama 7 hadi 15, kwa vile baadhi yao waliweza 
kuzitaja tamaduni hizo kama vile watoto kwenda katika 

kumbi za starehe, mapenzi katika umri mdogo na matumizi 
ya madawa ya kulevya. Kielelezo 14.2 kinaonesha sampuli 
ya majibu ya mtahiniwa ambaye aliweza kuelezea jinsi 
waandishi walivyoonesha athari za utamaduni wa kigeni 
katika maadili ya jamii ya Kiafrika kwa usahihi. 
 
 Kielelezo 14.2 

Kielelezo 14.2 kinaonesha sampuli ya majibu ya 
mtahiniwa aliyeweza kueleza kwa usahihi athari za 
utamaduni wa kigeni katika maadili ya jamii ya Kiafrika. 

2.5.5 Swali la 15: Utungaji wa Kazi za Fasihi Simulizi 

Swali lilitoka katika mada ya Fasihi Simulizi na lililenga 
kupima uwezo wa watahiniwa katika kuunda mawazo na 
liliwataka watahiniwa kueleza maana ya vigano na kisha 

watunge vigano kwa kutumia methali isemayo, Umdhaniaye 
siye kumbe ndiye. Swali lilikuwa na jumla ya alama 15. 

Swali hili lilikuwa ni la lazima, hivyo watahiniwa wote 
walilijibu. Asilimia 63.2 ya watahiniwa waliojibu swali hili 
walipata alama 0 hadi 4. Asilimia 12.0 walikuwa na ufaulu 
wa wastani na kupata alama 041/2 hadi 61/2. Aidha, asilimia 
24.8 walipata alama 7 hadi 15 hivyo kuwa na ufaulu mzuri. 
Chati Na. 6 inafafanua ufaulu wa watahiniwa kwa asilimia. 

 

Chati Na. 6: Ufaulu wa Watahiniwa kwa Asilimia 

 

Swali hili ni miongoni mwa maswali yaliyojibiwa vibaya na 
watahiniwa wengi (63.2%). Miongoni mwao, asilimia 47.3 
walipata alama 0. Watahiniwa hao, walishindwa kubaini 
maana ya vigano na kanuni za utunzi wa vigano. Baadhi ya 
watahiniwa hao, walibuni mada tofauti na ile waliyopewa 
katika swali na kuandikia vigano. Kwa mfano, mtahiniwa 
mmoja alitumia mada ya KATIBA YA TANZANIA badala ya 
methali isemayo Umdhaniaye siye kumbe ndiye! Pia katika 
majibu yake alitunga shairi badala ya kigano. Kielelezo 15.1 

kinaonesha sampuli ya majibu ya mtahiniwa aliyetunga 
shairi badala ya kigano. 

Kielelezo 15.1 

 

Kielelezo 15.1 ni sampuli ya majibu ya mtahiniwa 
ambaye ametunga shairi kuhusu Katiba ya Tanzania 
badala ya kuandika kigano. 

Aidha, watahiniwa wachache (36.8%) kati ya watahiniwa 
waliojibu swali hili, walipata alama 7 hadi 15. Baadhi ya 
watahiniwa hao waliweza kutoa maana sahihi ya vigano na 
kuweza kutunga kigano kwa kutumia methali isemayo 
Umdhaniaye siye kumbe ndiye. Aidha, watahiniwa wengine 
walizingatia vipengele vya fani na maudhui katika vigano 
walivyotunga. 

Kielelezo 15.2 kinaonesha sampuli ya majibu ya mtahiniwa 
ambaye alitunga kigano chenye fani na maudhui 

yanayokidhi ujumbe unaopatikana katika methali isemayo 
Umdhaniaye siye kumbe ndiye. 

Kielelezo.15.2 

Kielelezo 15.2 kinaonesha sampuli ya majibu ya 
mtahiniwa ambaye alitoa maana sahihi ya vigano na 
kutunga kigano kizuri kwa kuzingatia vipengele anuwai 
vya fani na maudhui. 

3.0 UCHAMBUZI WA UFAULU WA WATAHINIWA KWA MADA 

Ufaulu katika mada zilizotahiniwa mwaka 2015 ulikuwa mzuri ambapo 
asilimia 77.63 ya watahiniwa walipata wastani wa alama 30 na zaidi. 
Ufaulu huu umekuwa na ongezeko la asilimia7.97 ikilinganishwa na ufaulu 
wa mwaka 2014 ambapo wastani wa ufaulu ulikuwa 69.66. 
 
Uchambuzi wa ufaulu wa watahiniwa katika mada mbalimbali katika 
mtihani wa Kiswahili unaonesha kuwa watahiniwa walifanya vizuri zaidi 
katika mada ya Uandishi, Ufahamu na Ufupisho, Fasihi Simulizi na 
Uhakiki wa Fasihi Andishi katika Ushairi, Matumizi ya Lugha, Uhakiki wa 
Fasihi katika Riwaya na Uhakiki wa Fasihi katika Tamthiliya  
 
Mada ya Ufahamu na Ufupisho ambayo kwa mwaka 2014 wastani wa 
ufaulu ulikuwa asilimia 53.9 imekuwa na ongezeko la asilimia 34.6 kwa 
mwaka 2015 na kuifanya mada hii kuwa na ufaulu wa asilimia 88.5. Aidha, 
mada ya Uhakiki wa Fasihi Andishi - Ushairi ambayo ilikuwa na ufaulu 
hafifu (24.1%) kwa mwaka 2014 imekuwa na ongezeko la asilimia 35.8 na 
kuwa na ufaulu mzuri kwa kuwa na asilimia 59.9. Mada ambazo zimebakia 
kuwa na wastani wa ufaulu mzuri ijapokuwa umeshuka ni Uhakiki wa 
Fasihi  Riwaya, Uhakiki wa Fasihi – Tamthiliya na Matumizi ya Lugha. 
 
Mada zenye ufaulu wa wastani ni pamoja na Matumizi ya Sarufi na 
Utungaji wa Kazi za Kifasihi. Aidha, mada ya Maendeleo ya Kiswahili 
ilikuwa na ufaulu hafifu kati ya mada zote zilizotahiniwa. 
 
Mada ya Maendeleo ya Kiswahili haikujibiwa vizuri kwa sababu, 
watahiniwa hawakuwa na maarifa na ujuzi wa kutosha kuhusiana na mada 
hiyo. Aidha, watahiniwa wengi wamekuwa na tatizo la kutozingatia kwa 
kina maswala yanayohusiana na Historia ya Lugha ya Kiswahili. 
Watahiniwa hao walikosa ujuzi na maarifa kuhusu vyombo mbalimbali 
vilivyoundwa kwa lengo la kukuza Kiswahili Barani Afrika hususani 
Chama cha Kiswahili cha Afrika (CHAKA). 

4.0 HITIMISHO 

Kwa ujumla Mtihani wa Kidato cha Nne katika somo la Kiswahili mwaka 
2015 ulizingatia Muhtasari wa somo la Kiswahili na maswali yote 
yalihusisha ngazi zote za majazi ya utambuzi yaani maarifa, ufahamu, 
matumizi, uchambuzi, uundaji na tathmini. Kiwango cha ufaulu kwa 
watahiniwa kilikuwa ni kizuri ambapo wastani wa ufaulu kwa somo hili ni 
asilimia 77.63 

Uchambuzi huu unaonesha changamoto mbalimbali ambazo hazina budi 
kutatuliwa kama vile kutofuata maelekezo ya swali, uelewa mdogo wa 
mada mbalimbali na hasa mada za Sarufi na Utungaji wa Kazi za Fasihi.  
Ili kuinua zaidi kiwango cha ufaulu kwa mada zote katika mtihani wa 
Kidato cha Nne, jitihada zaidi zinahitajika katika ufundishaji na ujifunzaji 
katika mada ya Sarufi ili kuwajengea wanafunzi ujuzi wa kujieleza kwa 
ufasaha hasa ikizingatiwa kuwa Sarufi ndiyo msingi wa lugha. Aidha, 
kuhusu mada ya Utungaji wa Kazi za Kifasihi zinahitajika jitihada za 
makusudi ili kuwajengea wanafunzi ujuzi wa kuweza kutunga kazi 
mbalimbali za kifasihi ambazo hatimaye zitaleta tija katika kuwapata 
watunzi wa kazi za fasihi 

Ufaulu huu unaonesha kuwa, zipo mada zinazohitaji kutiliwa mkazo katika 
ufundishaji na ujifunzaji. Kwa mfano, mada ya Maendeleo ya Kiswahili 
inaonekana kuwa na tatizo kubwa zaidi katika ufundishaji na ujifunzaji 
kwani wastani wa ufaulu wa mada hii umeshuka kwa asilimia 6.2 kutoka 
asilimia 33.9 kwa mwaka 2014 hadi ufaulu hafifu (27.7%) kwa mwaka 
2015. 
 
Hata hivyo, jitihada zaidi zinahitajika katika ufundishaji na ujifunzaji wa 
mada za Matumizi ya Lugha katika Miktadha Mbalimbali, Uhakiki wa 
Fasihi katika Riwaya na Uhakiki wa Fasihi katika Tamthiliya ili kuongeza 
kiwango cha ufaulu kuwa kizuri zaidi katika somo hili. Aidha, walimu na 
wanafunzi wasisitizwe kutumia sarufi sahihi ya Kiswahili ili kujijengea 
weledi katika mada ya Matumizi ya Sarufi ili kuondokana na tatizo la 
kisarufi na la kimatumizi katika kutumia lugha ya Kiswahili. Kuhusu mada 
ya Utungaji wa Kazi za Kifasihi zinahitajika jitihada za makusudi ili 
kuwajengea wanafunzi ujuzi wa kuweza kutunga kazi mbalimbali za 
kifasihi ambazo hatimaye zitaleta tija katika kupata watunzi wa kazi za 
fasihi. Ni muhimu pia wanafunzi wahamasishwe kujifunza mada ya 

Maendeleo ya Kiswahili hasa kwa kufanya mazoezi mbalimbali 
yanayohusiana na Historia ya Lugha ya Kiswahili 

Mwisho, taarifa hii ya uchambuzi kuhusu majibu ya watahiniwa itasaidia 
kuinua kiwango cha ufaulu katika somo la Kiswahili na kutoa changamoto 
kwa walimu na wanafunzi katika ufundishaji na ujifunzaji wa mada 
mbalimbali. Hali hii itawafanya walimu na wanafunzi kuyaelewa makosa 
mbalimbali yanayosababisha ufaulu kutokuwa mzuri ili kuweza kufanya 
marekebisho kwa ajili ya kuinua kiwango cha ufaulu kwa miaka ijayo. 

 

5.0 MAONI NA MAPENDEKEZO 

Ili kuinua kiwango cha ufaulu katika somo la Kiswahili inapendekezwa 
kuwa: 
(a) Walimu waweke mkazo katika ufundishaji/ujifunzaji wa mada zote na 

hasa mada za Sarufi, Matumizi ya Lugha katika Miktadha Mbalimbali 
na Utungaji wa Kazi za Fasihi. 
 

(b) Wanafunzi wasisitizwe kusoma vitabu teule vya Ushairi, Tamthiliya 
na Riwaya ili wapate maarifa ya kutosha kuhusu vitabu hivyo, pia 
walimu waweke mkazo katika ufundishaji wa vipengele vya fani na 
maudhui.  

 

(c) Wanafunzi wahamasishwe kujihusisha na utunzi wa kazi za Fasihi 
hususan mashairi ya kimapokeo na vipera vya Fasihi Simulizi. Aidha, 
walimu watoe mazoezi mengi kuhusu nyanja hizo na kutoa mrejesho 
kwa wanafunzi. 

 

(d) Wanafunzi wahimizwe kufanya mazoezi mengi kutoka katika mada 
zote ili kuwajengea ujuzi na weledi wa kuzielewa ipasavyo mada 
mbalimbali.  

KIAMBATANISHO A 

UCHAMBUZI WA UFAULU WA WATAHINIWA KATIKA MADA MBALI 
MBALI 
 
021 Kiswahili 

S/N Mada 

2014 2015 

Idadi ya 
maswali 

Asilimia ya 
Watahiniwa 
Waliopata 

Wastani wa 
Alama 30 au 

Zaidi 

Maoni 
Idadi ya 
maswali 

Asilimia ya 
Watahiniwa 
Waliopata 

Wastani wa 
Alama 30 au 

Zaidi 

Maoni 

1 Uandishi 2 86.7 Vizuri 2 92.1 Vizuri 
2 Ufahamu na 

Ufupisho 
2 53.9 Vizuri 2 88.5 Vizuri 

3 Fasihi 
Simulizi 

1 66.3 Vizuri 1 62.3 Vizuri 

4 Uhakikiwa 
wa Fasihi 
Andishi - 
Ushairi 

1 24.1 Hafifu 1 59.9 Vizuri 

5 Uhakiki wa 
Fasihi 
Andishi - 
Riwaya 

1 78.6 Vizuri 1 46.7 Vizuri 

6 Matumizi ya 
Lugha katika 
Miktadha 
mbalimbali 

1 64.5 Vizuri 3 46.6 Vizuri 

7 Uhakiki wa 
Fasihi 
Andishi - 
Tamthiliya 

1 93.8 Vizuri 1 45.4 Vizuri 

8 Kutunga Kazi 
za Fasihi 

1 30.3 Wastani 1 36.8 Wastani 

9 Matumizi ya 
Sarufi 

4 59.5 Vizuri 2 36.3 Wastani 

10 Maendeleo ya 
Kiswahili 

1 33.9 Wastani 1 27.7 Hafifu 

